An Ardteistiméireacht
Aonad 6 – An saol tar éis na hArdteiste
   Cad atá i ndán duit?

Cad atá i ndán duit?: Nótaí an Mhúinteora

An Ardteistiméireacht – Measartha dúshlánach 

	Spriocanna
	Feasacht agus tuiscint na ndaltaí a fhorbairt sa réimse – cinntí a dhéanamh faoin saol amach rompu

	Stór focal
	Ginearálta


	Straitéisí Múinteoireachta Molta


Tá na ceachtanna bunaithe ar dhá mhír físe ina bhfuil beirt daltaí ag labhairt faoi cad ba mhaith leo a dhéanamh san ollscoil. 
Tá na ceachtanna oiriúnach do rang a bhfuil caighdeán réasúnta ard Gaeilge acu don Ardteistiméireacht, ach is féidir leat féin iad a láimhseáil ar bhealach a oireann don rang atá agat féin. Moltar na gníomhaíochtaí a bhaineann le Má ó ‘Fócas ar Theanga’ a úsáid i dteannta leis na gníomhaíochtaí seo.

Réamhobair 1
· Iarr ar gach beirt na hábhair a phlé le chéile.

· Léigh tríd na hábhair ar fad leo ansin le bheith cinnte go bhfuil siad ar eolas ag na daltaí; agus le bheith cinnte gur féidir leo iad a fhuaimniú mar is ceart. 
· Abair leo iarracht a dhéanamh na focail a fhoghlaim, ar feadh cúig nóiméad nó mar sin.
· Clúdaigh na focail agus iarr ar dhaltaí éagsúla na focail a litriú. 

Réamhobair 2
· Léigh na habairtí leis an rang ar fad. Bí cinnte go dtuigeann siad iad. Mínigh dóibh gur abairtí tábhachtacha iad agus cuir béim faoi leith ar na forainmneacha réamhfhoclacha.
· Roinn an rang i ngrúpaí agus abair leo na ceisteanna a chumadh. Pléigh na ceisteanna a chum siad leis an rang ina iomláine. Beidh ceisteanna éagsúla acu ar ndóigh, ach bí cinnte go bhfuil struchtúr gach ceiste i gceart. Scríobh na ceisteanna seo ar an gclár agus iarr orthu na ceisteanna sin a chur ar a chéile. 
· Cad ba mhaith leat a dhéanamh tar éis na hArdteiste?

· An dteastaíonn uait staidéar a dhéanamh ar _________?

· Cad a dhéanfaidh tú má éiríonn leat na pointí a fháil?

· Cad a dhéanfaidh tú má theipeann ort na pointí cearta a fháil?

· Bí ag siúl timpeall ag éisteacht leo agus cuidigh leo más gá. 

Réamhobair 3
· Léigh na samplaí ar an sleamhnán.

· Roinn an rang i mbeirteanna agus iarr ar gach beirt ransú smaointe a dhéanamh ar na slite ar fad atá ar eolas acu chun níl a fhios agam a rá. 

· Pléigh na tuairimí a bhí acu tar éis tamaill. Bíodh na cinn seo san áireamh:

N’fheadar…

Tá mé idir dhá chomhairle

B’fhéidir go …

Níl barúil / tuairim agam

Éisteacht 
· Léigh na ceisteanna don chleachtadh éisteachta leis an rang ar fad sula gcuireann tú an mhír ar siúl, ionas go mbeidh a fhios acu cén freagraí a bheidh á lorg acu agus iad ag éisteacht. 
· Más féidir, fág na ceisteanna thuas ar an scáileán fad is atá an mhír á seinm.
· Pléigh freagraí na gceisteanna leis an rang ar fad ag an deireadh. Féach na Freagraí. 
Tasc / Ceistneoir 1 agus 2

· Léigh trí threoracha an taisc leis na foghlaimeoirí le bheith cinnte go dtuigeann siad cad atá le déanamh. 
· Léigh tríd an gceistneoir leo freisin, le bheith cinnte go dtuigeann na daltaí a bhfuil air.
· Abair leo an ceistneoir a líonadh iad féin ar dtús. Caithfidh siad uimhir 1 – 5 a chur tar éis gach abairte, ag brath ar an méid suime a bheadh acu féin san obair atá i gceist.
· Ansin, abair leo a gceistneoirí a mhalartú le ceistneoirí na ndaoine atá ina suí in aice leo.
· Caithfidh siad anois na ceistneoirí sin a léamh go cruinn agus tuairisc a scríobh faoin gcineáil oibre a d’oirfeadh don duine sin. Abair leo na frásaí ag bun an sleamhnáin Tasc a úsáid ina dtuairiscí. 
· Bíodh abairtí ar nós na n-abairtí seo acu:
Is léir go bhfuil an-suim agat san eolaíocht. Mholfainn duit mar sin cúrsa eolaíochta a dhéanamh. Is maith leat bheith ag plé le daoine freisin. Ba cheart duit bheith i do mhúinteoir eolaíochta. 

· Iarr ar dhaltaí éagsúla a dtuairiscí a léamh amach. 

Iarphlé 
· Roinn an rang i ngrúpaí de thriúr nó de cheathrar. 

· Léigh a bhfuil ar an sleamhnán leis an rang agus abair leis na grúpaí éagsúla na ceisteanna a dhéanamh le chéile.

· Ceartaigh an ghníomhaíocht leo ansin. 

	Freagraí


Éisteacht (an tríú éisteacht)
Tá canúint Uladh ag Cormac agus canúint Chonnachta ag Emer. 

· tá sé i gceist agam – tá sé beartaithe agam
· an-tóir ar – an-éileamh ar
· cóngarach dó – gar do
· bualadh le – castáil (casadh) le 

Cad atá i ndán duit? – Script
Conar Ó Braonáin







    Coláiste Ailigh

Cad é ba mhaith leat féin a dhéanamh nuair atá an Ardteist déanta agat agus na marcanna faighte agat?

Má fhaighim (na) marcanna, sin an ‘má’, ach tá sé beartaithe agam staidéar a dhéanamh ar an Bhéarla agus ar an Ghearmáinis i gColáiste na Tríonóide i mBaile Átha Cliath má fhaighim na pointí. Tá an-dúil agam i dteangacha (deir sé “teangaí”) agus sílim go bhfuil an-éileamh, go háirithe ar theangacha iasachta ar na saolta seo. Sílim gur cuid iontach tábhachtach iad sin don chumarsáid agus don chumarsáid idirnáisiúnta agus rudaí mar sin. Tá éileamh orthu i measc na bhfostóirí fosta. 

Eimhear Ní Dhomhnaill                                 


Scoil Chuimsitheach Chiaráin
A Eimhear, cad atá sé i gceist agat a dhéanamh tar éis na hArdteiste?

Bhuel tar éis na hArdteiste tá sé i gceist agam cinnte dul i dtreo ollscoil. Is dócha go ngabhfaidh mé le cúrsa ginearálta ar nós Arts, mar níl a fhios agam go díreach céard atá mé ag iarraidh a dhéanamh tar éis na scoile. Níl a fhios agam an bhfuil mé ag iarraidh bheith i mo mhúinteoir nó i mo bhanaltra, nó rud éicint mar sin, so gabhfaidh mé le cúrsa go ginearálta ar nós Arts, is dócha. 

Agus ar mhaith leat freastal ar an ollscoil i nGaillimh do bharúil, nó ar mhaith leat dul go Baile Átha Cliath nó go Luimneach?

Bhuel tá se i gceist agam bheith ag imeacht as Gaillimh más féidir. Ba mhaith liom bheith ag dul go, b’fhéidir, Luimneach, mar tá sé gar don bhaile but tá sé freisin as an mbaile. Tá mé ag iarraidh difríocht, más féidir, má gheobhaidh mé an cúrsa atá mé ag iarraidh thíos ansin. 

Iontach. Agus cad iad na rudaí is mó a bhfuil tú ag súil leo i do shaol nua mar mhac léinn, abair?

Bhuel na rudaí is mó ná castáil le daoine nua agus taithí níos mó, difriúil, a fháil anuas ar an saol atá san ollscoil agus rudaí mar sin. Agus taisteal agus rudaí mar sin i mo shaol nua in áit a bheith fanta (ag fanacht) in áit amháin i gcónaí. 

[image: image1.png]



3

